
1 жалпы орта білім беретін мектеп
                                                                             Тағдырыңды тамырсыздық індетінен қалқала,

                                                                             Әр адамда өз анасынан басқа да

                                                                             Жебеп жүрер, демеп жүрер арқада

                                                                             Болу керек құдіретті төрт ана:

                                                                             Туған жері - түп қазығы айбыны,

                                                                             Туған тілі сатылмайтын байлығы,

                                                                             Туған дәстүр, салт-санасы тірегі,

                                                                             Қадымына шуақ шашар үнемі.

                                                                             Және туған тарихы, еске алуға қаншама

                                                                             Ауыр әрі қасіретті, болса да.
  
Патриотизм - ғасырлар бойы жинақталған ең терең сезімдердің бірі. Бұл сөз адамның ең қымбатты, терең және күшті сезімін білдіреді.

Отанға деген сүйіспеншілік, Отан үшін барлық қиындыққа дайын болу, қоғамның дамуын да рухтандыратын қайнар бұлақ Отанға деген сезім болмаса, патриот болу мүмкін емес. Біздің ата-бабаларымыз Отанын сондай сүйіп, оны барлық жаулардан қорғап, бүгінгі ұрпаққа сый ретінде ұсынды десек болардай. Отанның гүлденуіне және оны қорғауға деген патриоттық сезім адам жүрегінде өмір сүрген, өмір сүре бермек. Отаншылық, Отансүйгіштік, Патриотизм – адамның Отанына, туған еліне, оның тіліне, салт-дәстүрі мен мәдениетіне деген сүйіспеншілік сезімі. Көшпелі қазақ өркениетінде Отаншылдық ең қасиетті міндеттердің бірі саналды. Қазіргі кезде Қазақстан өмірінде “қазақстандық патриотизмді” қалыптастыру және оны азаматтардың ой-санасына сіңіруді мемлекеттік дәрежеге көтергенімен, Отаншылдық ой-сананы қалыптастырудың шешілмеген мәселелері бар. 
 
Өз ұлтын сүйіп, оның мұңын мұңдап, жоғын жоқтайтын азамат қана отаншыл болады. Отаншылдықты рухани құбылыс ретінде зорлықпен, нұсқаумен биліктің басқаруымен енгізу мүмкін емес. Н.Назарбаев: “Әрбір адам біздің мемлекетімізге, соның бай да даңқты тарихына, оның болашағына өзінің қатысты екенін мақтанышпен сезіне алатындай іс-қимыл жүйесін талдап жасауы қажет. Елдің проблемалары да, келешегі де барлық адамға жақын әрі түсінікті болуы тиіс... Әрбір адам бала кезінен Қазақстан – менің Отаным, оның мен үшін жауапты екені сияқты мен де ол үшін жауаптымын деген қарапайым ойды бойына сіңіріп өсетіндей істеген жөн”- дейді. 
Міне, осы сөздің өзі – тұлабойы тұнған Отаншылдық тәрбие міндеттері. Қазақстандық патриотизмнің анықтамасы да осынау парасатты ойдан арна тартады. 

     
Қазақта мынандай мақал бар: “Жеті атасын білмейтін ер жетесіз, жеті ғасыр тарихын білмейтін ел жетесіз” Тарихты кітаптан оқу  өз алдына, ал кешегі тарихты, сол тарихты жасаған, сол тарихтың куәгерлерімен кездесіп дәріс алу әлдеқайда құнды.  Патриотизмнің биік шыңы-даңқты қолбасшы Бауыржан Момышұлы. Отанға деген сүйіспеншілік,  патриоттық рухта өсуімізде  халқымыздың біртуар ұлы, ержүрек қолбасшы, жазушы, Батыр, Қазақстанның Халық Қаһарманы Бауыржан Момышұлы ағамыздың  өсиеттерін және ерлікке толы шығармаларын басшылыққа  аламын. Жиырма жылдық өмірін әскер қатарында өткізген Бауыржан ағамыз өмірінің соңына дейін әскери-патриоттық тақырыптарға шығармалар жазды.
 
Екінші дүниежүзілік соғыс кезінде атақты генерал И.Панфиловтың сегізінші гвардиялық дивизиясында рота, батальон, полк, кейін дивизия командирі кызметін атқарып, неміс-фашист басқыншыларына соққы беріп, батальонды бірнеше мәрте жау қоршауынан алып шықты. 
Бауыржан ағамыз халықты ерлікке, патриоттыққа тәрбиелеуде артына көптеген мақал-мәтелдер қалдырған. Мысалы: “Үлкенді ізетте, кішіні күзетте көр”. «Ерлік тәрбиеден туады”, “Ерлік бірлікте емес, жүректе”, “Отанда опасызға орын жоқ”, “Тізе бүгіп тірі жүргеннен, тік тұрып өлген артық” - деп халық атынан ащы да әділ үкімін пайымдайды.
    
Біз жазушы, тәлімгер Бауыржан Момышұлының еңбектерін оқи отырып, оның шығармашылығы патриоттық тәлім-тәрбиенің қайнар көзі екенін байқаймыз. 

    
Ата заңымыз - айдынымыз, әскеріміз – айбынымыз  .Әр елдің тәуелсіз ел, мемлекет екенін білдіретін ең басты үш белгісі бар. Олар: Елтаңба, Туы және Әнұраны. Көтерген туы жығылмай, асқақтаған  әнұраны  әрдайым жарқын шырқала берсе екен деген тілек-қай халық үшін болсын ерекше көкейтесті, ерекше қасиетті тілек.

    
Қазақстан Республикасы - өзінің тәуелсіз мемлекет екендігін бүкіл әлемге дәлелдеді. Енді басты міндет – осы мемлекеттің өркендеп өсуі, халықтың әлеуметтік, экономикалық жағдайын көтеру. Қазақстанды – Отаным деп таныған әрбір азаматтың осыған өз мүмкіндігінше үлес қосуы тиіс. Отанымыз аумағының бүтіндігін сақтау, халықтың тыныштығын алатын лаңкестермен қарсы ұйымшылдықпен күрес, мемлекеттерге қауіп төндіретін кез келген сыртқы және ішкі күштерге қарсы тұрудың өзі жастарды отаншылдық рухта тәрбиелеу міндетін жүктейді. Осыған орай патриоттық тәрбие мәселесі адамзат тарихының өн бойындағы ұрпақтан-ұрпаққа жарасып келе жатқан ұлы мақсат.
     
2010 жылы ЕҚЫҰ-ның құрылғанына 35 жыл толды және де бұл уақытта Қазақстан бұрынғы кеңестік мемлекеттер ішінен бірінші болып аталған ұйымға төрағалық етті.  ЕҚЫҰ-ға Астананың, яғни еліміздің төрағалық етуі біз үшін үлкен жетістік. Астана қаласындағы саммит - болашақ  ұрпақтың көкірегінде патриоттық сезімнің алаулап ұшуына үлкен септігін тигізді.

     
    Қазақстан Қарулы Күштері ту​ған Отанының шынайы патриот​тары қызмет ететін, өскелең ұрпақ үшін арман болатын, шын мәніндегі беделді және құрметті қызмет болып қала бермек. Қазақстандықтар өздерінің қорғаны – Қарулы Күштерімен мақ​тана алады. 

     
7 мамыр – Отан қор​ғау​шы күні. Бұл – бүкіл Қазақ​стан халқының мейрамы. 


